
FUQAROLAR ISHTIROKIGA ASOSLANGAN 
TASHABBUSLI BUDJETLASHTIRISH TIZIMI VA 

UNING IJTIMOIY-IQTISODIY AHAMIYATI

Shukurova Parizod  
Toshkent davlat iqtisodiyot universiteti DMXM-15 2-bosqich magistranti

E-mail: safaraovaparizod05@gmail.com 

Soatova Nodira Boboxonovna
Toshkent davlat iqtisodiyot universiteti dotsenti

E-mail: nodirasoatova1979@gmail.com 

Annotatsiya. Ushbu maqolada fuqarolar ishtirokidagi “tashabbusli budjet” tushunchasi, uning iqtisodiy mohiyati hamda 
davlat moliyasini boshqarish tizimidagi ahamiyati tahlil qilingan. Shuningdek, tashabbusli budjetlashtirishning xalqaro 
tajribasi, jumladan Braziliya, Yevropa va boshqa mamlakatlarda qo‘llanilishi ko‘rib chiqilgan. O‘zbekistonda “Ochiq budjet” 
platformasi orqali amalga oshirilayotgan tashabbusli budjet loyihalarining natijalari tahlil qilinib, fuqarolar faolligi, budjet 
mablag‘laridan samarali foydalanish hamda jamoatchilik nazoratini kuchaytirishdagi roli yoritilgan. Tadqiqot natijalariga 
ko‘ra, tashabbusli budjetlashtirish davlat va jamiyat o‘rtasidagi hamkorlikni mustahkamlash, hududiy ijtimoiy muammolarni 
aniqlash va ularni hal etishda samarali mexanizm sifatida xizmat qilishi asoslab berilgan.

Kalit soʻzlar: tashabbusli budjet, participatory budgeting, fuqarolar ishtiroki, mahalliy budjet, ochiq budjet, jamoatchilik 
nazorati, davlat moliyasi, hududiy rivojlanish, elektron ovoz berish, ijtimoiy loyihalar.
Abstract. This article analyzes the concept of participatory budgeting, its economic essence, and its importance in the 
system of public finance management. The study also examines international experience in participatory budgeting, 
including its implementation in Brazil, European countries, and other regions. The results of participatory budgeting 
projects implemented in Uzbekistan through the “Open Budget” platform are analyzed, highlighting their role in increasing 
civic engagement, improving the efficiency of budget fund allocation, and strengthening public oversight. The findings 
demonstrate that participatory budgeting serves as an effective mechanism for strengthening cooperation between the 
state and society, identifying regional socio-economic problems, and facilitating their resolution.

Key words: participatory budgeting, citizen participation, local budget, open budget, public oversight, public finance, 
regional development, electronic voting, social projects.
Аннотация. В данной статье проанализировано понятие «инициативное бюджетирование», его экономическая 
сущность и значение в системе управления государственными финансами. Также рассмотрен международный 
опыт инициативного бюджетирования, в том числе практика его применения в Бразилии, странах Европы и 
других государствах. Проанализированы результаты проектов инициативного бюджетирования, реализуемых 
в Узбекистане через платформу «Открытый бюджет», а также раскрыта их роль в повышении гражданской 
активности, эффективном использовании бюджетных средств и усилении общественного контроля. По 
результатам исследования обосновано, что инициативное бюджетирование служит эффективным механизмом 
укрепления сотрудничества между государством и обществом, выявления и решения социально-экономических 
проблем на региональном уровне.

Ключевые слова: инициативное бюджетирование, participatory budgeting, участие граждан, местный бюджет, 
открытый бюджет, общественный контроль, государственные финансы, региональное развитие, электронное 
голосование, социальные проекты.

K I R I S H
XXI asrda davlat boshqaruvi tizimida jamoatchilik ishtirokini kengaytirish, fuqarolarning ijtimoiy hayotdagi 

faolligini oshirish hamda ularni qaror qabul qilish jarayonlariga jalb etish global tendensiyaga aylanib bormoqda. 
Ushbu yo‘nalishdagi muhim mexanizmlardan biri — tashabbusli budjet tizimidir.

“Tashabbusli budjet” — fuqarolar tomonidan taklif etilgan loyihalarni davlat budjeti mablag‘lari hisobidan 
moliyalashtirish imkonini beruvchi, ishtirokchilik tamoyillariga asoslangan budjet mexanizmi hisoblanadi. Ushbu 
tizimda aholi o‘z hududida mavjud muammolarni aniqlaydi, loyiha taklif etadi, ular bo‘yicha ovoz beradi hamda 
loyihalarning amalga oshirilish jarayonida ishtirok etadi.

Mazkur jarayon quyidagi tamoyillar asosida amalga oshiriladi:
• jamoatchilik ishtiroki;
• ochiqlik va shaffoflik;
• mahalliy darajadagi muammolarni hal etishga yo‘naltirilganlik.
O‘zbekistonda amalga oshirilayotgan islohotlar doirasida aholi va mahalliy hokimiyat organlari o‘rtasida fikr-

mulohazalar almashish mexanizmlarini rivojlantirish hamda konstruktiv muloqot uchun samarali platformalarni 
shakllantirishga alohida e’tibor qaratilmoqda. Bu jarayon fuqarolarni budjet mablag‘larini taqsimlash jarayoniga 
jalb etish va fuqarolik jamiyati institutlari ishtirokini kengaytirishga xizmat qilmoqda.

Tashabbusli budjetlashtirish davlat moliyasi tizimi bilan bevosita bog‘liq bo‘lib, ko‘plab mamlakatlarda 
mintaqaviy moliyaviy siyosatning muhim yo‘nalishlaridan biri sifatida qaraladi. Ushbu mexanizm fuqarolar 
manfaatlarini hisobga olish hamda jamoatchilik nazoratini kuchaytirish orqali budjet mablag‘laridan foydalanish 
samaradorligini oshirishga xizmat qiladi. Shu bilan birga, aholi o‘z mahallalari, aholi punktlari va tumanlarida 
mavjud ijtimoiy muammolarni hal etish bo‘yicha platforma orqali faol takliflar ilgari surmoqda.

M A V Z U G A  O I D  A D A B I Y O T L A R  S H A R H I
Tashabbusli budjetlashtirish masalasi xalqaro va mahalliy olimlar tomonidan keng o‘rganilgan. Mazkur 

konsepsiya ilk bor 1989-yilda Braziliyaning Porto-Alegre shahrida joriy etilgan bo‘lib, keyinchalik dunyoning 
ko‘plab mamlakatlarida qo‘llanila boshladi.

Xorijiy tadqiqotchilardan G. Avritzer, B. Wampler va Y. Sintomer tashabbusli budjetlashtirishning demokratik 
boshqaruv tizimidagi rolini o‘rganib, uning fuqarolarni qaror qabul qilish jarayonlariga jalb etishdagi ahamiyatini 
asoslab berganlar. Ularning fikricha, mazkur mexanizm mahalliy boshqaruv organlari faoliyatining shaffofligini 
oshiradi hamda budjet mablag‘laridan samarali foydalanishga xizmat qiladi.

Rossiyalik olimlar A. Shulga, N. Vagin va O. Gavrilova tashabbusli budjetlashtirishni hududiy rivojlanish va 
mahalliy boshqaruv tizimini takomillashtirishning muhim instrumenti sifatida baholaydilar. Ularning tadqiqotlarida 
fuqarolar tashabbuslari asosida amalga oshiriladigan loyihalar mahalliy infratuzilmani rivojlantirishga ijobiy ta’sir 
ko‘rsatishi ta’kidlangan.

O‘zbekistonda ham tashabbusli budjet tizimi so‘nggi yillarda faol rivojlanmoqda. Mahalliy tadqiqotchilar 
tomonidan “Ochiq budjet” portali orqali fuqarolarni budjet jarayonlariga jalb qilish, budjet shaffofligini oshirish 
hamda hududiy muammolarni hal etish masalalari ilmiy jihatdan o‘rganilmoqda. Shu nuqtai nazardan, 
tashabbusli budjetlashtirish davlat moliyasi tizimini modernizatsiya qilish va fuqarolik jamiyatini rivojlantirishda 
muhim vosita sifatida qaralmoqda.

T A D Q I Q O T  M E T O D O L O G I YA S I
Mazkur tadqiqotda tashabbusli budjetlashtirish tizimining iqtisodiy mohiyati, uning davlat moliyasini 

boshqarishdagi o‘rni hamda fuqarolar ishtirokini ta’minlashdagi ahamiyatini aniqlash maqsadida umumilmiy va 
maxsus tadqiqot metodlaridan kompleks tarzda foydalanildi.

Tadqiqotning nazariy asosini davlat moliyasi, mahalliy boshqaruv va jamoatchilik ishtirokiga oid ilmiy 
yondashuvlar tashkil etadi. Nazariy tahlil jarayonida ilmiy abstraksiya, analiz va sintez, induksiya va deduksiya, 
tizimli hamda qiyosiy tahlil metodlari qo‘llanildi. Ushbu metodlar yordamida tashabbusli budjetlashtirish tizimining 
mazmuni, uning demokratik boshqaruv tizimidagi roli hamda budjet mablag‘larini taqsimlash jarayonidagi 
ahamiyati o‘rganildi.

Tadqiqotning empirik qismida statistik va iqtisodiy tahlil usullaridan foydalanildi. Jumladan, deskriptiv 
statistik tahlil, taqqoslama tahlil, dinamik qatorlar tahlili hamda korrelyatsion tahlil metodlari qo‘llanildi. Ushbu 
metodlar orqali “Ochiq budjet” axborot portali ma’lumotlari asosida fuqarolar tomonidan ilgari surilgan loyihalar 
soni, berilgan ovozlar miqdori, g‘olib loyihalar hamda ajratilgan mablag‘lar hajmi hududlar kesimida tahlil qilindi.

T A H L I L  V A  N A T I J A L A R
Tashabbusli budjetlashtirish — bu budjet xarajatlari smetasini shakllantirishning moliyaviy vositasi bo‘lib, u 

mablag‘larni ijtimoiy ahamiyatga ega muammolarni hal etishga yo‘naltirish imkonini beradi. Ushbu mexanizm 
mintaqa, tuman, shahar yoki mahalla aholisi ehtiyojlari hamda ijtimoiy ustuvorliklarini aks ettiradi.

Shu bilan birga, budjet mablag‘larining muayyan qismini sarflash bo‘yicha tashabbuslarni ilgari surish 
orqali mahalla aholisining mahalliy o‘zini o‘zi boshqarish jarayonida bevosita ishtirok etishi ham nazarda tutiladi.

Mahalliy budjet tashabbuslari uchun ovoz berish jarayonida fuqarolar ijtimoiy muammolarni hal etishga 
qaratilgan loyihalarni tanlashda faol qatnashadilar. Ushbu mexanizm fuqarolarga budjet mablag‘larini 
taqsimlashda ustuvor yo‘nalishlarni belgilash va ularni ijtimoiy ahamiyatga ega masalalarni hal etishga 
yo‘naltirish imkonini beradi.

So‘nggi o‘n yilliklarda tashabbusli budjetlashtirishga bo‘lgan qiziqish jahon amaliyotida sezilarli darajada 
ortdi. Tashabbusli budjetlashtirishning xalqaro tajribasida quyidagi asosiy modellardan foydalaniladi:

• Participatory budgeting yoki Porto-Alegre modeli (Braziliya). Bu tashabbusli budjetlashtirish tarixidagi ilk 
yirik tajriba bo‘lib, 1989-yilda joriy etilgan.

• Ijtimoiy investitsiya fondlari (Social Investment Fund — SIF). Ushbu modelda moliyaviy loyihalar tanlov 
asosida taqsimlanadi.

• Community Driven Development (CDD) — mahalliy hamjamiyatlar tashabbusi asosida rivojlanish 
loyihalari. Bunday loyihalar ko‘pincha donor tashkilotlar (jumladan, BMT agentliklari va boshqa xalqaro 
tashkilotlar) tomonidan moliyalashtirilib, loyihalar ishtirokchilar o‘rtasida qashshoqlik darajasi, hududning 
uzoqligi va boshqa mezonlar asosida taqsimlanadi. SIF turidagi loyihalar dastlab 1989-yilda Boliviyada amalga 
oshirilgan bo‘lib, keyinchalik Lotin Amerikasi, Afrika, Sharqiy Yevropa va Markaziy Osiyo mamlakatlarida ham 
keng qo‘llanila boshladi.

• Community-Led Local Development (CLLD) — mahalliy hamjamiyatlar tomonidan boshqariladigan 
rivojlanish loyihalari bo‘lib, Yevropa Ittifoqi institutsional dasturlari orqali amalga oshiriladi.

• Aralash amaliyotlar — turli mexanizmlarning kombinatsiyasiga asoslangan loyihalar (masalan, 
Qirg‘izistonda amalga oshirilgan qishloq taraqqiyoti loyihalari).

Tashabbusli budjetlashtirish loyihalari bugungi kunda dunyoning ko‘plab mamlakatlarida keng 
qo‘llanilmoqda. Dastlabki loyihalardan biri Braziliyaning Porto-Alegre shahrida amalga oshirilgan bo‘lib, 
keyinchalik ushbu tajriba Lotin Amerikasi, Osiyo, Afrika va Shimoliy Amerika mamlakatlarida ham keng tarqaldi 
(1-rasm).

2005-yilga kelib tashabbusli budjetlashtirish amaliyoti dunyoning 40 dan ortiq mamlakatlarida joriy etilgan.

1-rasm. Dunyoda tashabbuskor budjet loyihalarini tarqatish1

Yevropada tashabbusli budjetlashtirish ilk bor 2001-yilda Italiya, Ispaniya va Fransiya davlatlarining 
mahalliy o‘zini o‘zi boshqarish organlari tomonidan joriy etilgan. 2014-yilga kelib Parij shahri Yevropadagi 
eng yirik tashabbusli budjet moliyalashtirish dasturlaridan biriga aylandi. 2008-yilda Portugaliyaning Lissabon 
shahrida elektron ovoz berish asosida butun shahar miqyosida tashabbusli budjetlashtirish mexanizmi joriy 
etildi. 2019-yilda esa barqaror rivojlanishni moliyalashtirishga qaratilgan “yashil tashabbusli budjetlashtirish” 
amaliyoti yo‘lga qo‘yildi.

AQShda tashabbusli budjetlashtirish amaliyoti 2013–2015-yillarda faol rivojlandi. Ushbu jarayon Nyu-York 
shahrida 2011-yildan, Chikago shahrida esa 2009-yildan boshlab joriy etilgan.

1	  World bank, Participatory budgeting maʻlumotlariga ko‘ra ishlab chiqilgan.

Xitoyda ham tashabbusli budjetlashtirishning yirik tajribalaridan biri amalga oshirilgan. Jumladan, Chengdu 
shahrida infratuzilma, qishloq xo‘jaligi, biznes va madaniyat sohalarini rivojlantirishga qaratilgan 50 mingdan 
ortiq loyiha ma’qullangan.

Tashabbusli budjetlashtirish doirasida loyihalarni monitoring qilish bo‘yicha jamoatchilik harakatlarining 
muvaffaqiyatli misollari ham mavjud. Masalan, Malavida “Sifatli asosiy ta’lim uchun fuqarolik jamiyati koalitsiyasi” 
maktab budjetlari monitoringi bo‘yicha ma’lumotlarni to‘plash, davlat maktablaridagi xizmatlar sifati bilan bog‘liq 
muammolarni aniqlash hamda budjet mablag‘larining taqdim etilishi va o‘zlashtirilishi jarayonlari bo‘yicha 
jamoatchilik fikrini shakllantirish bilan shug‘ullanadi.

Filippinda esa aholi yo‘l infratuzilmasini rivojlantirishga qaratilgan ijtimoiy loyihalar boshqaruvida faol 
ishtirok etib, hisobotlardagi nomuvofiqliklarni aniqlash hamda ajratilgan mablag‘lardan maqsadli foydalanilishini 
ta’minlash jarayonida muhim rol o‘ynamoqda. Shu bilan birga, loyiha benefitsiarlarini monitoring jarayonlariga 
jalb etish orqali budjet mablag‘larining samarali ishlatilishiga erishilmoqda.

Xalqaro tajribaga asoslanib ta’kidlash mumkinki, tashabbusli budjetlashtirish davlat boshqaruvi tizimining 
muhim yo‘nalishlaridan biri bo‘lib, ko‘plab mamlakatlarda markaziy va mintaqaviy darajadagi ijtimoiy-iqtisodiy 
rivojlanish dasturlarining tarkibiy qismiga aylangan.

Tashabbusli budjetlashtirish fuqarolarni davlat boshqaruvi jarayonlariga faol jalb qilish orqali nafaqat 
resurslarni yanada samarali taqsimlashni, balki jamiyatda ijtimoiy hamjihatlik va o‘zaro ishonchni 
mustahkamlashga ham xizmat qiladi.

2024-yilda “Tashabbusli budjet” jarayoni doirasida 20 milliondan ortiq ovoz berilib, minglab loyihalar ilgari 
surildi. Bu esa aholining ushbu jarayonga bo‘lgan qiziqishi va faolligi yuqori ekanligini ko‘rsatadi. Shuningdek, 
ushbu jarayon hududlar o‘rtasidagi iqtisodiy farqlarni hamda aholining turli sohalarga bo‘lgan ehtiyojlarini 
aniqlash va ularni chuqurroq tahlil qilish imkonini yaratdi.

2-jadval. Fuqarolar ishtirokidagi tashabbusli byudjetlashtirish loyihalari2

№ Loyiha nomi Tashabbuslar Yil Ajratilgan mablag‘

1. Mening bog‘cham 451 2024 397,6 mlrd.so‘m

2. Mening bog‘im 789 2024 52,0 mlrd.so‘m

3. Mening yo‘lim 10 317 2023 412,4 mlrd.so‘m

4. Mening yo‘lim 9 212 2022 272,7 mlrd.. so‘m

2025-yil boshida “Ochiq budjet” axborot portalida “Mening maktabim” loyihasi o‘tkazilishi rejalashtirilgan. 
“O‘zbekiston–2030” strategiyasining “Yoshlar va biznesni qo‘llab-quvvatlash yili” doirasida amalga oshiriladigan 
Davlat dasturiga muvofiq, joriy yilda tanlab olingan 14 ta tuman hududidagi 612 ta maktabda sinov tariqasida 
“Mening maktabim” loyihasi amalga oshiriladi.

Tashabbusli budjet jarayoni aholining davlat budjeti mablag‘larini taqsimlashdagi ishtirokini oshirishda 
muhim vosita bo‘lib xizmat qilmoqda. Shu bilan birga, ayrim sohalarga yetarli darajada e’tibor qaratilmagan 
holatlar ham uchrab, bu jarayonni yanada takomillashtirish hamda aholining turli ehtiyojlarini yanada to‘liq 
qamrab olish uchun qo‘shimcha chora-tadbirlar ko‘rish zarurligini ko‘rsatadi.

O‘zbekistonda tashabbusli budjetlashtirish tizimining joriy etilishi fuqarolarning davlat boshqaruvi 
jarayonlaridagi faolligini oshirishga xizmat qilmoqda. Elektron platformalar va onlayn ovoz berish tizimlari 
jarayonning ochiqligi va shaffofligini ta’minlashda muhim ahamiyat kasb etadi. Shu bilan birga, qishloq 
hududlarida ishtirok darajasining nisbatan pastligi hamda texnik savodxonlikning yetarli emasligi kabi omillarni 
bartaraf etish uchun qo‘shimcha chora-tadbirlarni amalga oshirish muhimdir.

Kelgusida ushbu tizimni yanada rivojlantirish, innovatsion texnologiyalarni keng joriy etish va fuqarolar 
ishtirokini oshirish orqali mamlakatning ijtimoiy-iqtisodiy rivojlanish jarayonlarini jadallashtirish mumkin. Bu esa 
aholining ehtiyojlarini yanada chuqurroq qondirish hamda davlat boshqaruvi tizimini takomillashtirishda muhim 
ahamiyat kasb etadi.

X U L O S A  V A  T A K L I F L A R
Tadqiqot natijalari shuni ko‘rsatadiki, tashabbusli budjetlashtirish fuqarolarning davlat boshqaruvida 

faol ishtirokini ta’minlovchi muhim mexanizmlardan biri hisoblanadi. Ushbu tizim orqali mahalliy darajadagi 
muammolar aniqlanib, budjet mablag‘lari aholining ehtiyojlariga mos ravishda taqsimlanadi.

2	  Openbudget.uz  saytidan olingan ma’lumotlar asosida muallif tomonidan tuzilgan.

O‘zbekistonda tashabbusli budjet tizimining joriy etilishi natijasida fuqarolar tomonidan minglab loyihalar 
ilgari surilib, infratuzilma, ta’lim, ekologiya hamda ijtimoiy sohalarda muhim o‘zgarishlar amalga oshirilmoqda. 
Bu jarayon davlat moliyasining ochiqligi va shaffofligini oshirish hamda jamoatchilik nazoratini kuchaytirishga 
xizmat qilmoqda.

O‘tkazilgan tadqiqotlar asosida quyidagi takliflarni ilgari surish mumkin:
1.	 Tashabbusli budjet loyihalarini amalga oshirish jarayonida fuqarolar uchun axborot-tushuntirish ishlarini 

yanada kengaytirish zarur.
2.	 Qishloq hududlarida aholi ishtirokini oshirish maqsadida raqamli savodxonlikni rivojlantirish va texnik 

infratuzilmani yaxshilash lozim.
3.	 Loyihalar monitoringi hamda natijalarini baholash jarayonlariga jamoatchilik tashkilotlari va mustaqil 

ekspertlarni jalb qilish maqsadga muvofiq.
4.	 Ijtimoiy ahamiyatga ega bo‘lgan ta’lim, ekologiya va sog‘liqni saqlash sohalariga yo‘naltirilgan loyihalarni 

qo‘llab-quvvatlashni kengaytirish zarur.
5.	 “Ochiq budjet” platformasini yanada takomillashtirib, sun’iy intellekt hamda raqamli tahlil 

texnologiyalaridan foydalanish orqali jarayon samaradorligini oshirish mumkin.
Umuman olganda, tashabbusli budjetlashtirish tizimi fuqarolik jamiyatini rivojlantirish, davlat va jamiyat 

o‘rtasidagi hamkorlikni mustahkamlash hamda hududiy ijtimoiy-iqtisodiy muammolarni hal etishda muhim 
instrumentlardan biri hisoblanadi.

